
Klima aldaketaren ondorioak uste baino bi aldiz larriagoak dira 

Karbono dioxido isuriak murrizteko ezer egin ezean, berrogeita hamar urteren buruan Lurra 11 gradu berotuko dela ohartarazi du Oxford Unibertsitateko zientzialari talde batek, 'Nature' zientzia aldizkarian

 ERREDAKZIOA 
Klima aldaketaren ondorioak iragarritakoa baino bi aldiz larriagoak izan daitezkeela ohartarazi du Oxford Unibertsitateko (Erresuma Batua) zientzialari talde batek. Haien arabera, tenperaturak 11 gradu egin dezake gora Lurrean, berotegi-efektuaren ondorioz. Zientzialariek esan dute, urteekin, tenperatura aldaketa horrek «erabat» aldatuko duela Lur planetako paisaia. Nature zientzia aldizkariaren azken alean eman dute climaprediction.net izeneko ikerketa honen berri. Ustez, klima aldaketaren gainean inoiz egin den ikerketa-lanik «osoena» da. 

Superkonputagailu bat erabili ordez, PC ordenagailu pertsonalak erabili dituzte, esperimentu edo ikerketa hau egiteko. Guztira, 150 herrialdetako 95.000 lagunetik gorak parte hartu dute, eta denen artean ordenagailu bidezko 60.000 simulaziotik gora egin dituzte. Industri iraultza aurretik atmosferan zegoen karbono dioxido maila bikoiztu egin dela simulatu dute ordenagailu bidez, eta horrek zer eragin izango lukeen aztertu dute. 60.000 simulazio horietatik 2.000 inguru aztertu dituzte oraingoz zientzialariek. Sei parametrotan jarri dute arreta.Ondorioak benetan kezkagarriak dira. Izan ere, orain arteko iragarpen txarrenak ere motz gelditu direla erakusten dute emaitzek. Klima aldaketaren inguruan egindako azken txostenean, Lurra 1,4 eta 5,8 gradu artean berotuko zela ohartarazi zuen Nazio Batuen Erakundeak. Orain, berriz, Lurra 2 eta 11 gradu artean berotuko dela ohartarazi dute. Tenperatura aldaketa horren ondorioz, itsasoak 70 eta 100 metro artean egingo du gora, eta Londres eta New York hiriak, esate baterako, ur azpian geldituko dira. Uharte txiki ugari ere galduko dira, urpean. Edozelan ere, urteak pasako dira Lurra horrenbeste berotzerako. Hala ere, gaur beste gai kutsakor isurtzen jarraitzen badugu, «uste baino azkarrago» iritsiko da egun hori, zientzialarien arabera. Gaurko joera mantenduz gero, 2050. urtean lortuko da maila horretara iristea. Hau da, industria iraultza aurretiko karbono dioxido maila gainditzea. «Klima aldaketa geldiarazteko zerbait egin behar dugu nahitaez. Zerbait egin behar dugu, berandu baino lehen», esan zuen horren inguruan David Stainforth Oxford Unibertsitateko ikertzaile taldeko buruak, Nature aldizkariari egindako adierazpenetan. Horren harira esan zuen ezinbestekoa dela Kyotoko Protokoloa betetzea eta antzeko ekimenak sustatzea. Protokoloa sinatu duten herrialdeek klima aldaketa azkartzen ari diren sei gas mota murrizteko konpromisoa hartu zuten. Zehatzago izateko, 2008.urtea eta 2012. urtea bitartean, 1990ean isurtzen zuten gas kopurua %5,6 murriztu behar dute. Zenbait zientzialariren arabera, ordea, berotegi-efektua eragiten duten gasak %60 eta %70 artean gutxitu beharko lirateke, klima aldaketa mantsotu ahal izateko. 

Klima aldaketari garrantzia kentzeko ahalegina 

Klima aldaketari garrantzia kentzeko iruzur baten berri eman zuen atzo The Guardian Erresuma Batuko egunkariak. Haren arabera, Ameriketako Estatu Batuetako Exxon Mobil petrolio enpresak zientzialari talde bat erosi du, klima aldaketari garrantzia kentzeko. Estatu Batuetako Scientific Alliance Institutuko zientzialariak dira iruzurgileak. The Guardianek dio 2003. urtean 51.000 libra inguru jaso zituztela. Trukean, txosten bat idatzi zuten haiek, eta bertan alarmismoa sortu nahi izatea leporatu zieten beste zientzialari batzuei. Klima aldaketari garrantzia kentzeko hainbat datu eman zituzten. Abenduan diru gehiago jaso zuten. 

